
28 November 1999

Eerste Sondag van Advent

Ander tekste: Psalm 80:1-7;17-19;  1 Korintiërs 1:3-9; Markus  13:24-37

As U tog maar wou kom, Here

Die gedeelte is ’n onderdeel van ’n klaaglied wat strek van 63:7-64:12.  Dit sou beter wees om die volle klaaglied in die prediking te hanteer, hoewel die fokus vir Advent baie sinvol op die voorgeskrewe gedeelte sou kon val.  Veral 64:1: “As U maar die hemel wou oopskeur en wou afkom…” bied (as ’n mens dit koppel aan ’n teks soos Joh 1:51) boeiende moontlikhede.

Die volle klaaglied word deur CW Burger bespreek in Woord teen die Lig I/1, pp 40-46.  Daardie bespreking word hier veronderstel.

Die bespreking in Woord teen die Lig (p 40) sê tereg: “Daar is heelwat spekulasie oor die agtergrond en ontstaansituasie van die psalm…maar dit is baie moeilik om stellige uitsprake hieroor te maak.”  Nogtans sal die prediker waarskynlik ’n keuse hieroor moet probeer maak, aangesien dit die uitleg van die teks ingrypend kan beïnvloed.  Die vraag, byvoorbeeld, of die teks uit die hand van Trito-Jesaja self is (so Knight, p82), en of dit ‘n gemeenskaps-klaaglied is (so Westermann, p 386),  moet noodwendig tot verskillende lesings van die teks lei.  So ook die kwessie van datering: Westermann (p 386) sien dit as ‘n eksiliese psalm wat aangegryp word as ‘n geleentheid om die profetiese woord in die post-eksiliese situasie te laat weerklink.   Achtemeier (p 112), aan die ander kant, sien dit as ‘n lied wat dateer uit die tyd van Trito-Jesaja self.  Sy koppel die lied aan ‘n groep binne die volk wat onderdruk is.  Waar Westermann se keuse impliseer dat die vyande wat die heiligdom verwoes het (63:18) die Babiloniërs was, sien Achtemeier hulle as die dominante Sadokitiese priesterdom.  Vir haar verwys die woorde: “’n Kort rukkie kon u gewyde volk u tempel gebruik…” na die tyd van die ballingskap self, toe die Levitiese priesterdom (wat onder die konings tot tweedeklas-status gerelegeer is) die kultus op die tempelberg oorgeneem het.  Nou is hulle egter uitgewerp – ook uit die gemeenskap van Israel (dit is hoe sy 63:16) verstaan en wend hulle hul tot God om hulp.  Waar Westermann se analise dus die volk as geheel die klaers van hierdie lied maak, is dit by Achtemeier ‘n minderheidsgroep binne die volk.

In hierdie preekskets word (tentatief) gekies vir Westermann se siening rondom oorsprong en datering.  Achtemeier se siening is te spekulatief om regtig te bevredig.  Daarom word hierdie klaaglied hanteer as ‘n lied wat ontstaan het na die val van Jerusalem.  Die posisie wat dit egter in Trito-Jesaja inneem, moet in die uitleg in ag geneem word. Hoewel die “eerste” verwysing van 63:18 en 64:10-11 dus na die val van Jerusalem in 586 was, moet ons ook in ag neem wat die volk in Trito-Jesaja se tyd wou sê met hulle gebruik van hierdie klaaglied.  Die meeste verklaarders is dit eens dat daar by die teruggekeerde ballinge ‘n ervaring van diep teleurstelling was (hieroor Westermann pp 297 ev, en Knight, pp xii-xiii).  Van die hoë beloftes van Deutero-Jesaja het daar oënskynlik min gekom.   As ‘n mens daaraan dink dat Deutero-Jesaja deurgaans die terugkeer na Jerusalem gekoppel het aan ‘n nuwe selfopenbaring van God (40:9-10, 42:13), kry die noodroep van 64:1 ‘n baie sterk betekenis.  Vir die volk wat direk na die val van Jerusalem gebid het dat die hemel weer oopgeskeur moet word, was die krisis al groot – maar vir die teruggekeerde groepie ballinge wat met groot drome Jerusalem toe gekom het, moes die ervaring van ‘n geslote hemel ondraaglik gewees het.  Die vraag aan die einde van die klaaglied (64:12) is, die terugkeer uit ballingskap ten spyt, nog nie beantwoord nie.

Die klaaglied word oorheers deur die ervaring van God se afwesigheid (63:15, 64:1, 7 en 12).  Daarom is die noodroep: “Wees tog weer soos vroeër” (63:17), wat letterlik beteken dat God moet terugkeer – die woord wat gebruik word, is dieselfde wat vir die bekering van die volk gebruik word.  ‘n Mens sou dus kon sê dat die volk van God ‘n “hartsverandering” vra.  Hulle vind God se optrede – of liewer sy gebrek aan optrede – onbegryplik.  Dit wat hulle geloofstradisie hulle oor God leer – ook oor sy magtige verskyning (64:1-5 maak gebruik van tradisionele teofanie-beelde), klop eenvoudig nie met hulle ervaring van frustrasie en teleurstelling nie.  Dit beteken dat die gemeente afgesny is van hulle verlede (Conrad, pp106-107 gee aan die klaaglied die tema: “Cut of from the past”).  Die radikale breuk wat met die ballingskap plaasgevind het, en die teleurstellende hede, maak dat hulle God se dade net uit die tradisie ken, maar nie uit ervaring nie.

In hierdie situasie moet hulle ook ernstig nadink oor hulle eie sonde.  Hulle houding hieroor is ambivalent.  Aan die een kant besef hulle dat die ballingskap oordeel oor hulle sonde was; aan die ander kant hou hulle God verantwoordelik vir hulle sonde (63:17; 64:7).  As God regtig Gód was, impliseer die klaaglied, sou Hy tog nie toegelaat het dat sy volk so ver afdwaal nie!  In 64:5b-6 oorheers die besef van persoonlike skuld egter.  Die klaaglied probeer nie die twee perspektiewe van menslike verantwoordelikheid en God se almag met mekaar versoen nie – dit is immers nie ‘n teologiese verhandeling nie, maar ‘n worsteling voor God se aangesig!  In die prediking kan dus lyne getrek word van hulle ervaring van sonde as skuld en sonde as lot, na ons ervaring – maar daar moet gewaak word teen pogings om die klaaglied met dogmatiese kwalifikasies rond te vyl.

Die noot van vertroue in God as “ons vader” mag nie onderbeklemtoon word nie.  Hulle weet dat hulle as volk deur God gemaak en gevorm is, en dat hulle lewe totaal van Hom afhanklik is.  Dit is egter nie ‘n “antwoord” op hulle noodroep nie, maar dui eerder die diepte van hulle krisis aan: dat hulle vader soos ‘n vyand optree, dat hy afwesig is in hulle nood!

1.
Die Christelike kerk het dikwels ‘n probleem daarmee om die klaagliedere in die Bybel regtig heelhartig na te bid.  Ons belydenis van die almag en goedheid van God, sowel as die sondigheid en geringheid van die mens, laat dit na heiligskennis klink om God aan  te kla.  Wanneer Knight (p78) byvoorbeeld hierdie klaaglied as “a whine of self-pity” beskryf, dui dit maar net aan hoe moeilik dit soms vir Christene is om die geloofshouding van die klaende Joodse gemeenskap in Jerusalem te verstaan.  Die versoeking kan daarom ook wees om, juis in Advent, te maklik die klag van 64:1 te voorsien van ‘n Nuwe-Testamentiese antwoord.  Daarom meen ek dat die prediking, op die gevaar van ‘n spekulatiewe rekonstruksie af, tog maar erns moet maak met die historiese situasie van die lied.

2.
Die feit dat dit waarskynlik ‘n eksiliese klaaglied is wat met ‘n vraag eindig, kan goed aangewend word om juis die punt duidelik te maak.  Lees ‘n mens Deutero-Jesaja se profesieë, sou jy dink die vraag van 64:12 is beantwoord sodra die ballinge terug is in Jerusalem – en dit is, maar tog is dit ook nié.  Dit bly maar nodig om die klaaglied te bid.  Trito-Jesaja se verkondiging is waarskynlik bedoel as antwoord op hierdie klaaglied – en dit ís ook ‘n antwoord, maar tog is dit ook nié.  Dit bly steeds nodig om die dringende vraag te vra.  As Christene sou ons dalk wil redeneer dat die vraag met Christus se koms beantwoord is, maar steeds is dit nie. Ook vandag kan ons hierdie klaaglied nog met reg bid.

3.
Die probleem waarmee die klaaglied sukkel, is vir ons tans besonder akuut.  Op verskeie vlakke word hier gepoog om te dink oor die betekenis van die verlede vir die volk se huidige situasie.  Die vraag na hulle sonde, byvoorbeeld, bly spook by die volk (ten spyte van Jesaja 40:1 se heilswoord!).  Was hulle slagoffers van God se besluit om hulle te laat afdwaal – of was hulle self verantwoordelik vir hulle sonde?  Die skade wat dit aan hulle gedoen het, word duidelik geteken (64:6) – maar wie het die skade aangerig?  Hulle wat “so lank daarmee aangehou” het – of God wat hulle “aan hulleself oorgelaat” het?  Ons as Christene sou stellig huiwer om God aanspreeklik te hou vir ons sondes, maar tog is die vraag, effens anders gestel, vir ons akuut, veral vir blanke Christene: Was dit ons skuld – of was ons slagoffers van omstandighede (en is “omstandighede” nie maar ons eufemistiese manier om presies te sê wat 63:17 sê nie)?  Sonder om op die teologiese “korrektheid” van die klaaglied se vrae in dié verband in te gaan, kan tog gesê word dat hulle ten minste die probleem in gebed voor God gebring het (en dit nie weggedink het nie!).

4.
Ook die probleem rakende die geloofstradisie – en die geloofwaardigheid daarvan – is vir ons van groot belang.  Het die breuk wat ons beleef het in ons landsituasie nie ook die geloofwaardigheid van ons geloofstradisie onder druk gebring nie?  ‘n Mens sou sekerlik kon beweer dat die kerk tans ‘n geloofwaardigheidskrisis beleef, en dat dit vir baie mense ook die hele Christelike (of gereformeerde) tradisie onder verdenking plaas.  Maar ook Christene wat uit die geloofstradisie wil leef, ondervind dikwels die soort spanning wat in hierdie klaaglied aangedui word.  Binne die geloofstradisie word hoë dinge gesê, maar dit word nie op ervaringsvlak bevestig nie.  Hoeveel mense beleef nie net in hulle gebedslewe al iets van ‘n geslote hemel nie?  Sommige Christene reken die antwoord lê daarin om die tradisie krampagtig en ten alle koste te verdedig.  Die klaaglied volg ‘n ander pad – dit lê die spanning tussen tradisie en ervaring voor God self en vra ‘n antwoord by Hom.  Want as die tradisie gegroei het uit die werklikheid van sy onverwagte wonderdade (64:3), kan dit net oorleef as Hy Homself weer openlik toon as die God wat wonders doen.  Ons kan nie die hemel oopskeur nie; dit kan net God doen.

Preekvoorstel

‘n Tiener sê eendag vir my: Die kerk is so ‘boring’.  Julle praat net oor dinge wat lank terug gebeur het, goeters wat g’n een van ons gesien het nie.  Of van dinge wat eendag sal gebeur.  Maar julle sê niks oor vandag nie!”  Dit is nogal ‘n vraag, nie waar nie?  Is geloof ‘n kwessie van “eendag, lank, lank gelede…” en “eendag sal daar…”; of is dit ook ‘n kwessie van “vandag”?

Neem byvoorbeeld die tyd van die kerklike jaar waarin ons nou is.  Ons noem dit “Advent” omdat dit die tyd is waarin ons ons voorberei om die koms van Christus met Kersfees te herdenk.  Die kerklike jaar, anders as ‘n kalenderjaar, begin eintlik hier.  Jaar na jaar praat ons oor hoe die Seun van God as mens na ons benoude wêreld gekom het.  Vir baie mense is die Kersverhaal weinig meer as ‘n sprokie: “Eendag, lank, lank gelede, in ‘n stal in Betlehem…”  Die herdenking van Christus se eerste koms is terselfdertyd ook ‘n geleentheid om vorentoe te kyk na sy tweede koms in heerlikheid op wolke.  Dit is eers mooi, omdat ons dan kan droom van die nuwe hemel en die nuwe aarde en God wat self ons trane afdroog.  Maar dit is ook “eendag” – en vir baie mense is dit niks meer as net ‘n mooi droom nie.  Die harde werklikheid is dit wat ons vandag tref – en die vraag is: Wat sê ons in Adventstyd oor vandag?

In die taal van Jesaja 64:1 sou ons kon vra: Is ‘n oop hemel iets waaroor ‘n mens altyd net in die verlede tyd of in die toekomstige tyd praat?  En is “vandag” se gebed altyd maar net die noodroep: “As U maar die hemel wou oopskeur en wou afkom sodat die berge voor U kan skud!”?  

Die vraag of die hemel vandag gesluit is, is dus baie, baie oud.  Hierdie klaaglied kom, na alle waarskynlikheid, uit die tyd na Jerusalem se verwoesting.  ‘n Mens moet jouself ‘n klompie verslae Jode tussen die puinhope van Jerusalem voorstel, besig om te bid op die swartgebrande rommelhoop wat al is wat van die tempel oorgebly het.  “’n Kort tydjie kon u gewyde volk u tempel gebruik, maar ons vyande het dit verwoes…” treur hulle (63:18).  “U heilige stad het ‘n woestyn geword: Sion het ‘n woestyn geword, Jerusalem is onbewoonbaar…  Alles wat vir ons dierbaar was, lê in puin.” (64:10-11)  Hulle staan in ‘n vernietigde wêreld.  Hulle leiers, ook baie van die priesters, sit in ballingskap in Babel.  Die mense van Jerusalem voel letterlik soos agtergeblewenes – en hulle kom huil voor God.

Op die tempelberg kan hulle nie anders as om die wonderlike tempeldienste te onthou nie.  Daar het hulle groot dinge gesing oor die magtige verskyning van die Here, oor hoe die aarde bewe en nasies sidder wanneer hulle God kom.  Sulke liedere klink pragtig in ‘n indrukwekkende goue tempel – maar op ‘n puinhoop word die woorde as in jou mond.  Dan smeek jy God om net die hemel oop te skeur, sodat jy nou ook kan weet Hy leef.  Maar die hemel bly geslote.  Jy roep uit: “Waar is u brandende liefde, u magtige dade?  Is U nie meer oor ons bewoë nie?” (63:15)  Gee God nie meer om nie?  Die klaaglied eindig ook met hierdie pynlike vraag: “Raak hierdie dinge U dan nie, Here?  Gaan U nie ingryp nie?  Gaan U aanhou om ons te laat ly?”

Hierdie mense word uitmekaar getrek.  Aan die een kant is daar hulle pragtige geloofstradisie dat God hulle God is, dat God omgee: “U is tog ons vader…” (63:16 en 64:8).  Aan die ander kant is daar die harde werklikheid van ‘n geslote hemel, van gebede wat klipswaar terugval tussen die bouvalle, van ‘n Vader wat ‘n vyand geword het.  In hierdie spanning breek die volk.  Hulle weet met hulleself nie raad nie.  Dat hulle ellende die gevolg is van hulle sonde, dit besef hulle.  Hulle weet ook dat dit hulle sonde is wat hulle nou van alle lewenskrag beroof, omdat dit hulle skei van hulle Vader wat hulle soos klei gevorm het.  “Ons het almal geword soos mense wat onrein is,  ons beste dade is soos vuil klere; ons is almal soos verdroogde blare…”  (64:6) 

Tog is hulle verward.  God is hulle vader – waarom het Hy  hulle dan nie betyds gekeer nie?  Is hulle sonde nét hulle skuld, of is dit eintlik God se skuld ook?  Hy is mos almagtig, die God wat die hemel kan oopskeur en mense met ‘n woord uit sy mond op hulle knieë kan dwing.  Waarom het Hy dan stilgebly terwyl hulle gesondig het, waarom het Hy nie die hemel oopgeskeur om sy kinders op die regte pad terug te dwing nie?  “Waarom het U ons laat afdwaal van u paaie af, Here?  Waarom het U ons hardkoppig gemaak sodat ons U nie gedien het nie?” (63:17)  Het God, wonder hulle nou, dalk hulle harte verhard soos Hy destyds in Egipte met Farao gemaak het?  Beteken hulle dan vir God niks meer as Farao nie, is hulle vir God niks meer werd as Egipte nie?  “Ons het geword soos dié oor wie U nie van ouds af geregeer het nie…” (63:19)

Dit is ‘n bitter, bitter lied wat hierdie verwarde mense kom sing.  Waarskynlik het hulle dit jaar na jaar gesing, deur sewentig jaar waarin die Joodse leiers in ballingskap sit en Jerusalem in puin lê.  Sewentig jaar lank roep hulle: “As U maar die hemel wou oopskeur!”  Maar dan gebeur iets.  Die ballinge kan terugkom, hulle kan Jerusalem kom herbou!  Hier is mos die antwoord op hulle vrae: God gee om!  Nou sal die hemel seker weer oopskeur.  Soos ‘n profeet uit hierdie tyd roep: “Die Here God kom, Hy is die Magtige, Hy regeer. Hy bring die volk saam…” (Jes 40:10)

En dan kom die klompie ballinge terug.  ‘n Sukkelende optoggie.  Hulle probeer bou, hulle krap-krap aan die groot kliphope.  Maar die werk is net te veel vir hulle min krag.  Dit lyk asof min regtig verander het.  Die tempelberg lê nog swartverbrand bo die stad se ruïnes.  Daarom kom die volk nog steeds, en vra: “Raak hierdie dinge U dan nie, Here?”  Hulle kom klop maar weer aan die geslote deur: “As U maar die hemel wou oopskeur!”  Maar nou is die vraag dringender, die nood groter, want hulle hoop het opgevlam toe die ballinge terugkeer – en daardie hoop is besig om soos blare in die wind weg te waai.

Tussen hierdie mense kom daar weer ‘n profeet, ‘n man wat hierdie klaaglied hoor en dit wil antwoord.  Hy neem die beloftes op wat die profeet uit die tyd van die ballingskap verkondig het.  Hy sê vir hierdie platgeslane mense: “Kom, Jerusalem, laat skyn jou lig!  Vir jou het die lig gekom, die magtige teenwoordigheid van die Here het vir jou lig gebring.”  Sy woorde help die volk oorleef, en langsamerhand staan Jerusalem op.  Die tempel verrys weer, die stad word herbou, die mense kry weer koers.  Maar tog, tog wil die lastige vraag van die klaaglied nie heeltemal stilraak nie.  Want die ou probleme bly: die sonde van die volk, hulle verdeeldheid, hulle probleme met vyande.  Daarom lees hulle die profesieë wat ons in die boek Jesaja vind – van Jesaja self uit die tyd voor die ballingskap, van die profeet uit die ballingskap en sy dissipel in die tyd waarin Jerusalem herbou moes word.  Hulle lees dit, vind troos daarin – maar in die werklikheid van hulle swaarkry bly die vraag knaag: “Waar is u brandende liefde, u magtige dade?”  Die kreet om ‘n geopende hemel word geslag na geslag weer gebid.

Toe kom Jesus.  Hy sê: “Julle sal die hemel oop sien…” (Joh 1:51) – en elke Christen glo: met sy geboorte, sy lewe, sy dood en opstanding het die hemel oopgegaan.  Selfs in tye van die uiterste nood kan sy dissipels opkyk en ‘n oop hemel sien – soos Stefanus toe hy gestenig is (Hand 7:55).  En ons het die belofte dat die hemel heeltemal oopgeskeur gaan word, sodat die hemelse Jerusalem kan neerdaal (Open 21:2).  En tog: Christus het eendag gekom; Hy sal eendag kom – maar as ons vandag hierdie ou klaaglied lees, vat dit aan ons ervaring.  Want ons praat ook oor baie mooi dinge, maar ons beleef dikwels min daarvan.  In ons liedere, ons gebede, ons preke, kan ons pragtige dinge oor God sê, maar wanneer ons lees: “As U maar die hemel wou oopskeur,” weet ons: Dit kan ons ook bid.

Veral deesdae, met ons land wat sukkel om op koers te kom.  Daar was soveel hoop dat die nuwe Suid-Afrika antwoorde sal bied op ons probleme – maar ons probleme weier om weg te gaan.  En ons moet vra: is dit alles óns skuld?  Is daar soveel armoede, soveel misdaad, soveel sosiale ontwrigting, omdat ons so swak gebou het aan hierdie land?  Diep in ons weet ons dat ons ook verantwoordelikheid dra vir ons probleme.  Ons weet nie mooi raad met ons skuldgevoelens nie.  Onder ‘n geslote hemel verlam dit jou, voel jy asof jy soos ‘n dorre blaar in die wind van ons sondes en die gevolge van ons sondes weggewaai word.  En dit laat die vraag terugkom: Doen God dan niks?  Gee God dan nie om nie?  Kon God dan nie gekeer het voor dit te laat is nie?

Die antwoorde waarby God se volk in die verlede uitgekom het, asook die groot antwoord wat Christus se koms ons gee, en die antwoord wat sy wederkoms beloof om te gee, neem nie die vraag weg nie.  Dit maak die vraag eerder nog dringender: Wat van vandag?  Waar is God se groot dade vandag, nou dat ons dit so nodig het?  Ons moet hierdie vraag ook nie te vinnig antwoord nie.  Ons moenie mense se belewing van God se afwesigheid van die tafel vee met mooi trooswoordjies nie.  Die ervaring is eg.  Wat ons daarmee kán doen, is om in gemeenskap met God se volk van alle eeue hierdie klaaglied te bid.  Daarmee sê ons in hierdie Adventstyd: ons verlang na ons God.  Ons hunker na ons Vader se liefde.  Ons begeer ‘n oop hemel.  Om met hierdie hunkering te leef, is nie maklik nie – maar dan lééf ‘n mens ten minste.  Die enigste alternatief vir hierdie verlange is ‘n dowwe, dooie berusting by dinge soos dit is.

En dit mag nie met God se kerk gebeur nie.  Daarom is ons smeekgebed steeds: “Sien ons tog raak!”  Of, om dit in Christelike taal te sê: “Kom tog, Here, kom gou!”

